30:1-31:31  MIKUSANYOMINGINEYA MAELEZO

Ushuhuda wa binafsi wa Aguri (30:1-9)

Aguri ambaye baadhi ya maelezo yake yamekusanywa hapa, labda alikuwa mmojawao wa walimu wa hekima aliyejulikana sana katika maeneo ya Palestina. Anaanza mafundisho yake kwa wanafunzi wake kwa kukiri kwamba, ingawa anatamani kumjua Mungu, hawezi kwa sababu yu mwanadamu tu. Hakuna mwanadamu awezaye kufanya mambo makuu kama Mungu. Aguri anawaita wasikilizaji wake wamtajie jina la mtu (au jina la mwana wa mtu yule wakipenda) aliyekwenda mbinguni na kurudi tena ili awaambie watu jinsi Mungu alivyo (30:1-4). Maneno ya Mungu tu ni ukweli kamili nayo yanaaminika. Aguri anaheshimu ukweli wa Neno la Mungu wala hataki kufundisha neno lo lote lililo kinyume cha ukweli huo (5-6).

Kuhusu starehe ya maisha, Aguri anapendekeza kiasi. Hatamani utajiri wala umaskini, asije akajaribiwa kuishi kana kwamba hana haja na Mungu (kwa ajili ya utajiri) au kujaribiwa kuiba (kwa kuwa ni maskini) (7-9).
Maneno yenye hekima ya Aguri (30:10-33)

Mtumishi akiitwa kwa bwana wake ili ajitetee kwa kosa alilochongewa lakini hakulifanya, ni jambo linaloweza kumdhuru mtu aliyepeleka habari hiyo (10). Mtu mwenye kiburi huwadharau watu ambao angepaswa kuwaheshimu, akifikiri kwamba yeye m wenyewe, licha ya kuwa hana hatia, pi a yu mkuu kuliko wenzake wote. Hana huruma na watu anaoshirikiana nao ambao angepaswa kuwasaidia (11-14).
Maneno ya 'Kuna vitu vitatu ..., naam, vinne' katika mithali zinazofuata, ni aina ya msemo katika lugha za kale. Yana maana kwamba mwandishi alitaka kutoa mifano mitatu au minne tu, ambapo orodha kamili ingekuwa ndefu zaidi. Habari ya kuwa kiu cha mruba kwa damu hakina mwisho, ina maana ya mfano wa tamaa isiyo na mwisho. Mifano minne inatolewa: Mahali pa wafu, yaani kuzimu siku zote hutazamia kupata wafu zaidi; mwanamke asiyeweza kuzaa, kamwe hatimiziwi hamu yake ya mwisho; ardhi siku zote hulia kwa kupata maji zaidi; na moto huendelea kuwaka kadiri unavyolishwa kitu cho chote kiwakacho (15-16). Hali kadhalika, kiburi cha mtu hakijui kikomo chake mpaka kifo kitakapokifikisha katika mwisho wake wa haki (17).

Akili na huruma katika kushinda matatizo ni mambo yanayostahili sifa (18-19), lakini hila inayofurahi kumkosesha mtu asiye na hatia wakati mwenye hila hiyo hujiona kuwa hana kosa, ni chukizo (20). Miongoni mwa watu wasiovumilika ni wale wapatao mamlaka ghafla na hali ya daraja la juu, ambao hapo awali walikuwa na hali ya chini sana (21-23).
Hata viumbe vidogo vina hekima yao, wakiweka akiba kwa ajili ya siku za usoni, wakijikinga na hatari, wakishirikiana kwa utaratibu na nidhamu na kufika mahali penye mamlaka makuu ya nchi (24-28). Kujionyesha katika heshima na uthabiti ni jambo bora (29-31), lakini ni lazima mambo haya yafuatane na unyenyekevu, usafi wa moyo na tabia inayotafuta amani (32-34).
Ushauri wa mama mzazi kwa mfalme (31:1-9)

Mfalme Lemueli, kama vile Aguri, yamkini hakuwa Mwisraeli, lakini mama yake anaonekana kuwa alimcha Mungu, naye alimkabidhi Mungu mwanawe kwa nadhiri (31:1-2). Hamu kuu ya wafalme wengine ilikuwa kupata furaha nyingi ilivyowezekana, hasa kwa njia ya wanawake na ulevi. Lemueli anaonywa kwamba tamaa kama hizo humpoteza mfalme aache wajibu wake wa haki, apotee katika udhalimu na kusahau sheria (3-5). Kileo kikali huondoa maumivu na kuvuraga akili. Kwa hiyo kinatumiwa na watu waliozidiwa na uchungu hata wasiwe na matumaini katika maisha yao. Kileo kisitafutwe na mfalme ambaye wajibu wake ni kuwa na akili timamu ili ahukumu kwa haki na kuwatetea walioonewa (6-9).

Mke mkamilifu (31:10-31)

Katikalughaya asili, sehemu hii ni shairi la 'acrostic' ambalo aya zake zote 22 zinaanza kwa mfululizo wa herufi 22 za alfabeti ya Kiebrania.

Mke mwema ni mshiriki mkamilifu, mwaminifu, mwema, mwenye busara kwa kununua na kuuza, mwenye bidii, mwangalifu na mwenye uwezo wa kutawala shughuli zake za nyumbani. Mumewe ajuaye hayo humwamini na kumtegemea (10-16). Ana bidii nyingi wala hachoki kusaidia kufanikisha familia yake (17-19). Ingawa ni mwanamke anayejua biashara, mke mkamilifu jinsi anavyoonyeshwa na mwandishi, hana moyo mgumu. Ingawa anajua kutunza pesa hana uchoyo. Ni mwenye fadhili awasaidiaye maskini (20).
Hali kadhalika anatunza familia yake vizuri. Akitengeneza nguo hutumia kitambaa safi na imara, ili watu wote wa nyumba yake waonekane kuwa wamevaa vizuri, na kwa uangalifu wake, wamehifadhiwa vizuri wakati wa baridi kali. Heshima ambayo mumewe anaipata katika jumuia, kwa sehemu kubwa ni matokeo ya bidii yake (21-25). Kwa njia ya maneno yake ya hekima, wema, uangalifu, bidii na uchaji wake wa Mungu, familia yote ina maendeleo mazuri. Watoto na mume wake humfurahia, na watu wengi wa jumuia humheshimu na kumsifu (26-31).
